Вячеслав Гайзер: «Республикалы колӧ примитны бур тӧдӧмлуна студентъясӧс»

Коми Республикаса Юралысь донъяліс Сыктывкарса канму университетын приёмнӧй кампаниялысь уджсӧ.

Кыдзи висьталіс Сыктывкарса канму университетын ректор Марина Истиховская, таво вуз планируйтӧ примитны кык да джынйысь унджык студентӧс. 1193 бюджетнӧй места восьса  бакалавриат да магистратура уджтасъяс серти. На пиысь 230 — целевӧй, дінму заказ серти. Таво ёнджыка босьтӧны педагогика туйвизь серти, кытчӧ босьтасны студентъяс-целевикъяс пиысь витӧд юкӧнсӧ.

Сора тӧлысь 1 лун вылӧ примитӧма нин 2700 шыӧдчӧм, мый кык пӧв унджык 2013 во серти. Ӧтувъя лыдсьыс 1589 абитуриент кӧсйӧ пырны бюджетнӧй места вылӧ.

Абитуриентъяслы котыртӧма документъяс примитан ветлана пунктъяс -  кыдзи школа помалысьяслы, сідзи и уджалысь гражданалы, кодъяс кӧсйӧны пырны велӧдчыны заочнӧя да магистерскӧй уджтас серти. Ветлана пунктъяс уджалісны 14 муниципальнӧй юкӧнын. Сідзжӧ абитуриентъяс вермӧны сетны шыӧдчӧм электроннӧя университетлӧн сайт вылын.

Вячеслав Гайзер вылӧ донъяліс приёмнӧй кампаниялысь удж котыртӧмсӧ, пасйис, мый республиканскӧй вузъясӧ велӧдчыны кӧсйысьяслӧн содан лыдыс висьталӧ сы йылысь, мый эм позянлун бӧрйыны бурджык тӧдӧмлуна студентъясӧс.

«Ми сёрнитім та йылысь и сӧвещание вылын, кодӧс нуӧдіс Сыктывкарын Россияса йӧзӧс велӧдан министр Дмитрий Ливанов — медводз колӧ босьтны республиканскӧй вузъясӧ воысь студентъясӧс оз лыд серти, а абитуриентъяслӧн шӧр тӧдӧмлунъясын качество серти. Сы вӧсна Марина Дмитриевнакӧд [Марина Истиховская - Сыктывкарса канму университетын ректор. - Пасйӧд] ми сёрнитім талун сы йылысь, мый колӧ нӧшта вӧчны и республикаса Веськӧдлан котырлы и Сыктывкарса канму университетлы, медым кыпӧдны аскиа педагогъяслысь, кодъясӧс ми талун велӧдам, качествосӧ. Тайӧ инмӧ сэтшӧм туйвизьяслы, кодъяслӧн тшупӧдыс, оз сӧмын миянын — став страна пасьтала, бӧръя кадас усис. Тайӧ математика да физика. Тайӧ туйвизьяс сертиыс кадръяс дасьтӧмсӧ колӧ медъёна кутны тӧд вылын. Меным нимкодь, мый университетын тайӧс гӧгӧрвоӧны, мый унатор нин та серти вӧчӧма. Ставсӧ позьӧ ладмӧдны, колӧ сӧмын пуктыны мог, лӧсьӧдны инструментарий да воӧдчыны бур качествоӧдз», - пасйис Вячеслав Гайзер.

Журналистъяскӧд сёрнитігӧн Коми Республикаса юрнуӧдысь торйӧн сувтліс целевӧй туйвизьяс серти студентъясӧс дасьтӧм вылӧ.

«Ми эг нин ӧтчыдысь сёрнитлӧй сы йылысь, мый республикаса бюджетнӧй юкӧнлы кадръясӧс дасьтӧмсӧ лыддям верктуяӧн. Ӧти-кӧ, тайӧ сетӧ позянлун уджӧдны кадръясӧс республикаын мыйтакӧ кад велӧдчӧм бӧрын. Мӧд-кӧ, асьныс абитуриентъяслы кокниджык сы вӧсна, мый тӧдӧны: канму тшӧт весьтӧ велӧдчӧм бӧрын налӧн лоӧ удж. Тайӧ вочакыв юалӧм вылӧ, кутшӧмӧс ёнджыка сетӧны том йӧз аудиторияясын: «Кыдзи позьӧ гарантируйтны велӧдчӧм бӧрын удж аддзӧм?». Вот тадзи -  целевӧя дасьтӧм тшӧт весьтӧ, -  висьталіс Вячеслав Гайзер. - Таво ми нуӧдім тӧдчана удж муниципалитетъяс костын сы могысь, медым целевикъяслӧн лыдыс насянь вӧлі кыдзи позьӧ унджык сэтшӧм туйвизьяс серти, кутшӧмъяс талун колӧны разнӧй юкӧнъясын. Тайӧ и велӧдысьяс, и врачьяс, и ай-ти технологияясын специалистъяс. И, колӧ шуны, выль уджтасъяссӧ, кутшӧмъясӧс кутасны тавосянь збыльмӧдны, восьтісны сы вӧсна, мый университетӧ татшӧм специалистъяс серти шыӧдчисны уджӧн могмӧдысьяс. Уджсӧ вӧчӧма вывті уна, ӧні медколанаыс сійӧ, медым выль дасьтӧм профессионалъясыс кольччисны миян республикаӧ». 
